Литератур лудмаш
ПРОГРАММЕ

Умылтарен возымаш

Литератур лудмаш предметын чумыр ойыртемалтше могыржо
Тунеммашын цель ден задачыже

Литератур лудмаш – тўналтыш школышто туныктымо тўн предмет кокла гыч иктыже. Шочмо марий йылмым нергелыме дене пырля тудо тунемшын шинчымашыжым ешара, уш-акылжым атыландараш полша да шўм-чон пояныкшым арун сескемдара. Литератур лудмаш урокышто тунемшын пашаже сайын кая гын, моло предмет денат йоча нелылыкым шижаш ок тўнал.

Литератур лудмаш урокышто тыгай цель-влак шындалтыт: 
– чын, икшырымын писын, умылен да сылнын лудаш тунемаш, книгам кумылын да йöратен лудмашке куснаш, шкевуя öкымлыде лудаш тўналаш, лудмо негызеш шке кутырымо да возымо йылмым лывырташ;

– сылнымутым лудшыла, уым утларак пален налаш, творческий шўлышым кугемдаш; мутын сылнылыкым шочыктышо вийжым шижаш; туныктен шогышо, тыгак научный шинчымашым темлыше текст-влак дене пашам ышташ;

– сылнымутан текстын полшымыж дене тунемаш тўналше йочан кугу тўняште шкем кучен моштымо койышыжым печкалтараш,порылык дене осаллыкьм ойыркалаш, шуко йылман Российыште да вес эллаште ильше калыкын тўвыраштым пагалаш кумыландаш.

Литератур лудмаш урокын эн серыпле кўкшытан цельже: ушан-шотан лудшым шуарен кушташ. Лудмо негызешыже йоча тек шке шинчымашыжым умбакыже нöлтен шога. Чыла тышке шуаш теве мо полшышаш: кажне кечын сайынрак да сайынрак лудын шогаш, лудмо алe колыштмо произведенийым умылымо йöн-влакым пален налаш, могай у книга лекмым эскерен шогаш да шке гыч ойыркалаш, лудде кодшо кечыште каньысырлыкым шижаш.

Ончыктымо целъ-влакым шукташ манын, теве могай каштала гоч вончаш кўлеш:

1. Чын, икшырымьн писын, умылен да сылнын лудаш умбакыже туныкташ, мо лудмым ынлен шогаш, уш-акылым чын корно дене виктараш, утларак шонкалаш, шижаш, илаш туныкташ, а тидланже лудмашым да книгам пагалаш кумыландаш. Ученик тўрлö сынан книга дене палыме лийын шога гын, моло предмет денат пашажым саемден кертеш. Тунам тудо лудмашлан кöра гына огыл, а у шинчымашым погышашлан кöра книга-влакым ока, шке тўня умылымашыжым кугемда, шке кумылын тўрлö мутерым, справочникам кычалаш тўналеш.

2. Йылме лывыртыме пашам у кўкшытышкö нöлталаш. Тидланже йоча мут шондыкшым сайынак пойдарышаш, марий писатель ден поэт-влакын сылнымутышт гыч кунар-гынат кўсынлышаш.

3. Сылнымут литературышто сўретлыме пўртўсын да илышын моторлыкшым, чеченлыкшым умылаш полша. «Шукерте огыл чолгыжшо шинчан чевер кече мемнам вўчкыш, а теве ынде шыжат толын шуо». А.Мичурин-Азмекей; «Содыки могае сае – ме тўняште илена» Г.Oяр. Тунемше-влак литературым живопись да музык дене танастарен ончалын кертыт: поэт ден писателъ-шамыч сылнылыкым мут дене тўрлат, художник-влак – чия дене, композитор-шамыч – сем дене. Марий автор-влак могай сылнештарыме йöн дене пайдаланат, палемден кодыман. Тунемше-шамыч сылнештарыме йöн-влакым ойлымаштышт, возымаштышт кучылташ кумыланыт гын, путырак сай лиеш.

4. Калык ойпого да сылнымут полшымо дене йоча-шамычын шўмешышт поро шонымаш ден волгадо шижмашым шытыктараш да вияндаш, ончыко илышлан шуарен шогаш. Сылнымутын воспитательный вийже изи огыл. Ош тўняште шкем кузе шот дене кучаш, мом ышташ ок йöpö, a мом ышташ лиеш да кўлеш, илаш вийым мо пуа? – тыгай да моло  йодышлан вашмутым лудмо да лончылымо текстлаште муаш лиеш. 

Лудмаш урокын эше тыгыдырак сомылжат шагал огыл:

– марий писатель ден поэт-влак нерген уым пален налаш;

– тўрлö жанран произведений-шамычым ойыркалаш;

– лудмо да лончылымо сылнымутышто сўретлыме персонажын образшым лончылаш, сай але уда койышыжым аклаш;

– ойлымаш ден почеламутын ойыртемжым шижаш тўналаш;

– текстын сöрал йылмыжым аклаш;

– порылан куан шижмашым, удалан келшыдыме койышым шочыкташ;

– мöнгыштö книгам шкевуя лудмашке шуаш.

Литератур лудмаш программе тўн шотышто марий калыкын ойпогыжлан да сылнымут мастар-влакын мурсаскаштлан энерта. Тудо кугурак класслаште литературам тунеммашын тўналтышыже лиеш. Тунемме книгашке пурышаш текст-шамыч социальный, этический да эстетический сынан улмышт дене чумыралтыт. Нуно шочмо элым, калыкым, йылмым йöратыше тукымым ончен куштымаште кугу суапым ыштышаш улыт.

Элнан ўшанле эрге ден ўдыр-влакшым шуарен куштымаште шочмо кундем, cap ден тыныс нерген сылнымутым лудмаш пале кышам кода. Тале писатель ден поэт-влакын возымышт, марий калыкын мунло ойпогыжо, тыгак тудын лўмлö енже, пайремже да модышыжо, илыш йўлаж нерген текст-влак кугу пайдам пуат. Мемнан пелен илыше пошкудо да финн-угор ешыш пурышо родо-тукым, руш да моло калык-влакын илышышт да сылнымутышт уш-акылыштым пойдара.

Мут мастар-влакын серымышт пўртўсым, илышым да пашан пайдалыкшым ужын да шижын мошташ, кумылым нöлташ да шўм-чоным аруэмдаш полшен кертыт. Идалык жап-влак нерген лудмо годым икшыве сылнылык тўняште илышаш, тудын чонжо куанен юарлышаш.

Чыла классыште кажне тема почеш уш-акылым вияндаш, йылмым лывырташ, илышлан ямдылалташ кугу йöн ышталтеш. Сылнымут шочмо йылмын ямже дене тўзлана. Тудын пылышнам шыматен йонталтше онгыржо уло. Кажне гласный але согласный йўкым чын каласен колташ туныктыде ок лий. Мут чондайымат эре пойдарен шогыман. Сылнымутышто вашлиялтше чаткан да мастарын чонымо предложенийым молан лончылаш да шке кутырымашке але серымашке пурташ огыл? Ойлымашын чоналтмыжым, ужаш-влакын икте-весышт дене кылдалтмыштым, почеламутын размержым, тудын музыкла йонгалтмыжым молан эскераш огыл?

Сылнымут шкенжын чеченлыкше дене одарлана. Йылмым лывырташ мастарын кучылтмо ойсавыртыш, сОастарен каласыме шомак-влак кугун полшат. Садлан танастарымашым, эпитетым, метафорым, гиперболым да молымат йоча-влаклан палдарен кодаш кўлеш. 

Лудаш да сылнымут лончылаш урокын утларак жапше (30 -35 минут) ойыралтшаш.

Произведенийым лончылышыла, тунемше-влак текстын тўн шонымашыжым муын моштышаш да ужаш-влак кокласе логический кылым рашемдышаш улыт. Герой-влакын пашаштым, койыш-шоктышыштым аклаш, персонажын молан тыге але вес семын ыштымыж нерген шке шонымыштым луктын ойлаш тўналыт. Текстлан пенгыдын энертен, литературный геройын образшым лончылыман. Посна персонаж нерген автор мом да кузе возен, лудын кодыман да геройын образшым иктешлыман. Лач тыге шоктмо годым икшывын кöргешыже, ушешыже эн суапле шонымаш-влак ылыжшаш улыт. 
Сай книга дене кылым кучыдымо ен пиалдыме лиеш. Изишт годым лудаш огына кумыланде гын, туныктымо йочана-влак куандыме радамыш логал кертыт. Тыге ынже лий манын, лудмо южо текстым инсценироватлаш келша. Ик произведенийым тунемше-влак модын ончыктат, весым роль дене лудын пуат, кумшым герой лўм дене каласкален кодат. Произведенийым умбакыже шуен але ойлымаш ден йомакым шке гыч шонен каласкалыкташ пайдале.

Лудмаш урок марий да руш йылме, природоведений, труд, музык, изоискусство урок-влак дене чак кылдалтеш. Музык ден изоискусство урок-влак нерген посна палемден кодаш кўлеш. Лудшаш южо текстлан марий композитор-влакын семым келыштарымышт нерген ончыктыде кодаш огеш лий. Художник-влак марий сылнымут деч öрдыжтö огыт шого. Писатель ден поэтна-влакын портретыштым, южо текстлан сўретым лач нуно ыштеныт. Лудмаш урокышто композитор ден художник-влакын произведенийыштым кучылтмына дене текст ешартыш шулдырым налеш.

Урокышто гына лудмо ок сите. Йоча-влак мöнтыштö ятыр марла книгам, «Ямде лий» ден «Марий Эл» газетлам, «Кече» журналым лудын шогышаш улыт. Мо логалын, тудым ынышт луд манын, лўмынак внеклассный лудмаш манме але мöнгыштö лудмым виктарыме урок эртаралтеш. Тиде уроклан жап программыште ончыктымо шагат гыч налалтеш. I классыште арнян ик кечысе урокын кокымшо ужашыже ойыралтеш. II-IV класслаште тылзыште ик внеклассный лудмаш урок темлалтеш.

Литератур лудмаш урокын лектышыже

Колыштмаш (аудирований). Йўкандыме ойым але вес енын лудмыжым колыштын да колын моштымаш.

Лудмаш. Темлыме кугытан да жанран текстым лудмашын молан кўлмыжым да кузе лудшашым (икымше гана шкалан пален налаш але ойыркален лудаш) рашемдымаш. Шўлышым чын пайлен, йўкым иземден-кугемден, вичкыжемден-кўжгемден, шуйдарен-кўчыкемден лудмаш, кажне йўкым раш каласымаш (дикций). Лудшыла, логический паузым, ударенийым да интонацийым эскерымаш.

Кутырымаш. Коктын але шукын кутырымо годым тыматлын мутланымаш, йодыш-влакым пуэн моштымаш. Шке ойлымо годым (монолог) сылнештарыме йöн-шамыч дене (танастарымаш, метафор да молат) пайдаланыман, шке шонымашым мут дене тўрлыман, кутырымашым мастарын чоныман да вес енын ойлымаштыже тўн шонымашым ойырен моштыман.

Возымаш. Сылнымутым лудмо негызеш каласкалымаш, описаний да шонкалымаш сынан текстым возымаш; сўрет почеш изирак сочиненийым серымаш; колыштмо ойлан але лудмо текстлан аклыме мутым (отзыв) возымаш.

Лудмашын тўрлö шöрынжö. Ойлымаш почеламут, басня, тыглай статья-влак дене паша. Тидын годым тыгай моштымаш шуаралтшаш: сылнымутышто да научно-популярный сынан текстыште кучылтмо сылнештарыме йöн-шамычым ончыктымаш; авторын возымаштыже мо-мо сўретлалтмым радамлымаш; писательын шкенжын кузе шонкалымашыжым тогдайкалымаш; текстыште ончыктымо эн рўд шонымашым рашемдымаш. Ученик книган шинчымаш памаш улмыжым умылышаш. Ынде тудо шкежат тунемме, сылнымутан да справочный книга-влакым ойьркалышаш: молан манаш гын, икшывылан пöлеклыме литератур библиотекыште пеш шуко тÿрлö улыт. Мöнгыштö шке гыч лудшаш книга-влак программыште палемдалтыныт. Туге гынат йоча шке кумылын вес савыктышымат лудын сена. Но тидын деч ончыч туныктшын канашыжым налшаш.

Молан?  Ийготлан келшыдыме книгам лудмын суапше уке.

Тунемше мом лудшаш. Мöнгыштö могай книга-влакьм лудаш кўлмым 

кажне класслан темлыме списке ончыкта. Тыште книган сöраллык да шўм-чон поянлык тўняшке нангайышашыштым шотышко налме. Ойырымо книга-шамыч тема да жанр шот денат тўрлö улыт. Ийготлан келыштарыме амал дене нуно класс еда шелалтыныт. Внеклассный лудмаш урок-шамыч шагал эртаралтыт, туге гынат ученик-влак эре лудын шогат. Тыгодым мом да кузе лудмыштым туныктышо эскерен да вуйлатен шогыде ок керт.

Литературоведческий ямдылалтмаш. Литературын тўрлö жанрже: ойлымаш, почеламут, басне, научно-популярный статья (кугурак класслаште: повесть, поэме, драме да молат). Йылмыште кучылталтше сылнештарыме йöн-влак танастарымаш, метафора, гипербола да молат.

Лудмо негызеш эртарыме творческий паша. Лудмо да лончылымо сылнымут йочан тунеммаштыже творческий кышам кодышаш. Лудмаш урокышто налме шинчымашын саскаже кузе палдырнен кертеш? Роль дене лудмаште, сценкым модын ончыктымаште тунемшын умылымашыже утларак почылт сена.
Текстым ученик кузе умылен, тидым тудо мут дене сўретлымаште ончыктен кертеш, лудмо текстын содержанийжым тўрлын-тўрлын каласкалымаш пайдале: герой лўм дене, писатель лўм дене, вес персонажын лўмжö дене авторын серымыжлан энертен, йоча тыгайрак текстым шке гычат чонаш тўнал кертеш.

Литератур лудмаш предмет туныктымашын кÿлешлыкше Литератур лудмаш урокын пайдаже аклаш лийдыме: тудо тунеммаштат, шкем илышлан шуарен куштымаштат ўшанле ошкыл лийын да лийшаш. Сылнымутын юзо вийже мучашдыме. Лач тудо тачак ок палдырне гынат, йоча-влак дек эркын-эркын миен шуэш; садыгак ученик-влакын уш-акыл вияндыме да шуарыме корныштак лиеш.

Литератур лудмаш урокышто икшыве шочмо калыкнан эртыме кор ныжым, тўвыражым, йўлажым, этический да эстетический поянлыкшым пален налеш. Тиде веле огыл. Мемнан пелен тыгаяк шотан вес калык-шамыч илат да тыршат. Умбакыракат ончалаш лиеш. Тўнямбалне эшеат шуко калык уло. Кажныжын ятыр сай могыржо вашлиялтеш. Шке да вес калыкым аклыме да умылымо шижмаш изинекак нерештшаш да иланышаш.

Сайын лудмаш чыла моло предметам сенымаш дене тунеммашын негызшак лийын кодеш. Садлан удан лудмаш деч кузе-гынат вашкерак коранман. Лудмаш урок келгынрак да келгьшрак шонкалаш таратышаш. Сылнымутым лудшыла, чын ден шоя, поро да осал, ўшанле лиймаш ден ондалымаш нерген тек йоча утларак вискала Лудмо да лончылымо произведений эсогыл йўштö шўманрак йочан кумылжымат кунар-гынат сымыстарен кертеш. Персонажын сенымашыж годым йочан куаныме, а ойгыш логалмыж годым чаманыме шижмашыже (сопереживаний) тарвана гын, урок арам эртен манаш ок лий. Икманаш, литератур лудмаш урокышто шинчымашым погышо ученик, вес еным умылен, калык да эл ончылно шке порысшым шижын, шке койыш-шоктышыжым чын да поро корно дене виктарен сена. 

Литератур лудмаш урокын лектышыже могай лийшаш

Ушан-шотан айдемым шуарен куштымашым шотьшко налаш гын, литератур лудмаш урокышто тунемме негызеш теве мо рашемдалтшаш:

– сайын тунеммаште да шкем умбакыже вияндымаште лудмашын кугу полышыжым шижын шогымаш;

– тўня илышым да шкемым шке пален налаш манын, эре лудын шогаш кўлмым ушышто чарныде кучымаш;

– Марий Элысе, Российысе да вес элысе кугезына-влакын пºлеклыме уш-акыл поянлыкышт дене палыме лиймаш;

– сылнымутан произведений сымыктышын посна ужашыже манмым умылымащ;

– сылнымутым тичмашнек авалтен налын вашлиймаш;

– сылнымутым уло шўм-чон дене умылаш тыршымаш;

– шке шонымым шот дене почын пуымаш да вашмушланыше енын: ушпогыжым пагалымаш.

Урок деч посна моло годым литератур урокын лектышыже могай лийшаш:

– кўлеш шинчымашым пален налаш манын, тўрлö книга ден справочниклаште але интернетыште келшыше материалым шкевуя кычалмаш;

– сылнымутан текстым лончылымо да умылтарыме годым тудым логический ужаш-влаклан шелeдымаш, планам чонымаш, сылнештарыме йöн-шамычым муын палемдымаш,  шке шонымашым умылтарен да негызлен моштымаш;

– шкенан йырысе тўня дене вашкелшымаш кылым кучымо правил ден йöн-шамычым умылен налмаш;

– обществыште пенгыдемдалтше шкем кучымо шотышто правил-влак дене палыме лиймаш;

– весе-шамыч дене вашкыл кучымо негыз-влакым палымаш, группышто, тўшка пашаште шкем кучен моштымаш.

Лудмашын шкенжын саскаже тыгай лийшаш:

– сайын да умылен лудмаш кўкшытышкö шумаш;

– тўкнылде лудмашке куснымаш, колыштмо але лудмо текстым умылымо йöн-шамычым палымаш;

–шкем ушан-шотан, творческий шўлышан лудшылан шотлымаш;

– произведенийысe персонаж але событий нерген каласкалымаш сынан тыглай текстым шке гыч чонен моштымаш, план почеш содержанийым шке гыч каласкалымаш, шонкалымаш да описаний йºршан повествовательный текстым чонымаш;

–тунемме почеламутым наизусть каласымаш, ученик, тыгак ача-ава да туныктышо-влак ончыко изирак увертарымаш да ойлышаш шомак дене лекшаш.

Литератур лудмаш да йылмым лывыртымаш (68 шагат)

Мом лудман

Калык ойпого. Марий калык йомак-влак. Марий писатель-шамычын серыме йомакышт. Марий калык муро ден такмак-влак. Калыкмут, тушто, калык пале ден лудышмут-влак. Марий калык мыскара.

Ныл изак-шоляк (кенеж ден шыже). Кенеж да йоча-влак. Кенеж нерген почеламут ден ойлымаш-влак. Шыже да у тунемме ий. Кугу ен-влакын шыжымсе пашашт. Шыжым янлык ден кайык-влакын илышышт.

Шыже пўртўсыш экскурсий. Игечын вашталтмыжым, кайык-влакын шокшо велыш чонештымыштым эскерымаш.

Шöртньö пеледыш-шамычлан. Марий писатель ден поэт-влакын йоча-влак нерген серыме сылнымутышт. Мыскара шўлышан почеламут ден ойлымаш-влак.

Паша илышым сöрастара. Паша, тўрлö профессий нерген почеламут ден ойлымаш-влак. Пашалан пöлеклыме калыкмут. Йогым койдарыше мыскара.

Поро (лывырге) кумыл шерге. Ваш-ваш келшымаш, икте-весылан полшымаш, шкем эплын кучен моштымаш, кугурак-влакым пагалымаш нерген сылнымут. Торжалыкым шылтален ончыктышо почеламут ден ойлымаш-влак.

Марий Эл – шочмо вел. Шочмо кундемлан, пашаче марий калыклан, тудын нимучашдыме порылыкшылан пöлеклыме почеламут, ойлымаш, повесть ден роман гыч налме ужаш-влак.

Ныл изак-шоляк (теле ден шошо). Теле пўртўс, йоча-влакын куаныштлан пöлеклыме почеламут ден ойлымаш-влак. Кугыен-влакын телымсе пашашт. Телым янлык ден кайык-влакын илышышт. Шошо пўртўс, кугыен-влакын шошымсо пашашт, вольык, янлык, кайык илышлан пöлеклалтше сылнымут.

Первый марий писатель-влак. Марий сылнымутын онарже С.Чавайнын, мер пашаен да писатель В.Савин (В. А.Мухиньш) да поэт Н.СМухинын 

Йылмым лывыртымаш. Лудмо почеш йодышлан вашештымаш. Лудмын содержанийжым текстлан лишылын каласкалымаш. Мут дене сўретлымаш, диафильмым чонышаш. Почеламут-влакым наизусть тунеммаш, прозо гыч ужашымат (2-5 предложенияным) темлаш лиеш.

Наизусть тунемшаш почеламут-влак:
С.Чавайн. Кенеж йўд.

Н.Мухин. Кенеж эр. 

В.Сави. Книга.

И.Осмин. Курымеш йöратена.

М.Казакав. Йўштö Кугыза.

                  Маляр.

В.Элмар. Мый йöратем родной элемым. 

Антонов Ивук. Шыже толмым шижам. (Ужаш.) 

M.Большаков. Ачам дене пырля.

 М.Емелъянов. Кайыкым пукшена.

B. Рожкин. Ава.
C. Вишневский Шыргыжеш ужарген пасуна. 
В.Сапаев. Пöлек.
Тунемме ий мучаште йоча мом палышаш да ыштен моштышаш

Текстым тичмаш мут дене лудшаш, икымше пелийыште 1 минут жапыште 35-40 шомакым лудын шуктышаш, кокымшо пелийыште – 40-50 мутым;

–текстым логический ужаш-влаклан шелшаш, нунылан келшыше вуймутым пуышаш, туныктышын полышыжлан энертен, произведенийьш тўн (рўдö) шонымашыжым рашемдышаш;

–персонажын койыш-шоктышыжым вий шутымын аклышаш;

–герой-влакын сай пашаштлан куаныме, йонылыш корнышко тошкалмыштлан тургыжланыме шижмашым ончыктышаш;

–текстым тўткын эскерен лудшаш, тушто танастарымашым, сылне определенийым, вончештарыме значений дене кучылталтше мутым ончыктышаш;

-йочалык книга дене шкевуя палыме лийшаш (авторын фамилийжым, книган лўмжым шарнышаш), туныктышын темлымыж почеш школысо але ялысе библиотекыште книгам налын лудын шогышаш;

-12 почеламутым наизусть палышаш.

